
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

বেল্লিক রামায়ণ।
৫৭





কালাচাঁদ সেবক যেথায় আছে যত।

ছিটে ছাটা পেলেই সে মহা আনন্দিত॥

তা হলেই করিবেক জয় জয়কার।

তুমি অনায়াসে কার্য্য সাধিবে তােমার॥

বাটীর বাহির তারা হইবে যখনি।

খােশ নামি তােমার সে করিবে তখনি॥

বলিবে দশের কাছে কোরে গলাবাজি।

হয় না কোথাও হেন, খেয়েছি যা আজি॥

দেখিয়ে শুনিয়ে সবে লেগে যাবে তাক্।

একেবারে রবে যেন হইয়ে অবাক॥”

বলিল সে টেকচাঁদ এই ত তখন।

“শুনিনু ত যাহা তুমি করিলে বর্ণন॥

কিন্তু এক কথা হয়, মধ্যেতে ইহার।

প্রত্যহ যে হয় ভােজ এত জনাকার॥

কোথা কিন্তু নিদর্শন তাহার সে মিলে।

ভাঁড় খুরি গেলাসাদি দুয়ারের কোলে?

মাছের আঁইস, পাতা, চাই ত পতিত।

নতুবা কেমনে ইহা হইবে প্রতীত?

একখানি লুচি-ছেঁড়া কিম্বা তরকারী।

নাহি দেখা যায় পােড়ে আছে দ্বারে যারি॥

সে যে প্রতি রাত্রে ভােজ দেয় দশজনে।

কে করে বিশ্বাস বল, এরূপ বর্ণনে?

